
E i sordatti d’Ojeda i ciù accanii

Vedendo ô Cappo zà assuefæti a temme

Mostrâse allôa terribile a-i ciù ardii

Se giasciavan fra i denti due giastemme,

Ma se sottometteivan avvilii:

Scicchè Caonabbo e ô bravo Ojeda insemme

Intravan quæxi in trionfo ne-a çittæ,

Dove a paxe e l’alleanza ëan confermæ.

Ma a quete di fanatici e di sciolli,

E a paxe co-i selvaggi de Cibao,

In quella circostanza ëan pe-i Spagnolli

Poco resciöu, poca fiducia a pao

Di atri destùrbi, de anxietæ, di scrolli,

Che gh’appægiava ûn ciù tremendo guao,

Ch’ô l’ëa tosto imminente, e uña tempesta

Neigra, chi ghe scigoava sorve a testa.

E nêuve dell’assâto dæto a-ô forte,

E do combattimento a-ô stesso intorno,

E d’Alana e di socii a trista sorte,

E a feria do Cacico e ô so ritorno

A-a so sede, e i Indien condannæ a morte;

Zà de Cibao non solo ne-ô contorno

Ma in tutt’Aïti ëan sparse, e poi con mille

Azzunte në piçiñe[sic] e grende Antille.

E queste azzunte con l’influenza e l’arte

De Maboia composte e replicæ,

Ingrosciavan di gianchi in ogni parte

E viademaniman l’iniquitæ;

Comme l’onda picciña, quando a parte

Da-ô lêugo, dove l’ægua remesciæ,

A cresce in rêuo sempre ciù largo e ciù

Grosso con ciù a s’avanza andando in zù.

